Коми Республикаса Веськӧдлан котырлы артмис чинтыны коммерческӧй кредитнӧй линияяс серти прӧчента ставкаяс

Та йылысь талун Коми Республикаса Юралысь Вячеслав Гайзерлы юӧртіс дінмулӧн Веськӧдлан котырса Веськӧдлысьӧс вежысь Алексей Старцев Коми Республикалӧн Веськӧдлан котырса Президиумлӧн оперативнӧя чукӧртчылӧм дырйи.

А.Старцев пасйис, мый воӧдчӧма вося вит контракт серти, кутшӧмъясӧс збыльмӧдӧ «Сбербанк России», ставкаяс чинтӧм йылысь сёрнитчӧмӧдз.

«5,25 миллиард шайт мындаа выльысь босьтӧм кредитнӧй линияяс кузя ставкалысь мындасӧ тӧдчӧмӧн чинтӧма – 14,37-сянь 13,1 вося прӧчентӧдз. 3,2 миллиард шайт мындаа выльысь босьтны позьтӧм кредитнӧй линияяс кузя ми сёрнитчим ставкасӧ 13,3-сянь 12,7 прӧчентӧдз чинтӧм йылысь. Став кредитнӧй линияыс восьтӧма тавося сора тӧлысьын республиканскӧй сьӧмкудлысь дефицит тупкӧм могысь. Кредитнӧй линияясысь ни ӧти оз на уджав. Матысса кадӧ ми кӧсъям босьтны гижӧда эскӧдӧм миян сёрнитчӧмъяс серти», - висьталіс Веськӧдлан котырса Веськӧдлысьӧс вежысь.

Вячеслав Гайзер аттьӧаліс Веськӧдлан котырлӧн финансӧвӧй юкӧнын уджалысьясӧс бура вӧчӧм уджысь.

«Коммерческӧй кредитъяс кузя ставкаяс чинтыны позянлунъяс – дінмулӧн бур финансӧвӧй репутациялӧн да водзӧ вылӧ сӧвмыны позянлунъяслӧн нӧшта ӧти эскӧдӧм. Та йылысь висьталӧ и сійӧ, мый миянлысь канму уджйӧз могмӧдӧм вылӧ рӧскодыс тӧдчӧмӧн этшаджык мукӧд дінму серти. Тайӧ сетӧ миянлы содтӧд позянлунъяс талунъя абу кокни условиеясын сьӧмӧн вӧдитчӧм вылӧ», - тӧдчӧдіс Коми Республикаса Юралысь Вячеслав Гайзер.
